
Labanan ang maka-imperyalistang “chacha” ng rehimeng US-Marcos



Batay sa pinakalayuning “baguhin ang mga probisyong pang-ekonomya” para bigyan ng mas malaking kalayaan ang mga dayuhang kapitalista na angkinin at dambungin ang yaman ng bansa at magkamal ng supertubo, malinaw na kamay ng imperyalismong US ang tunay na nasa likod ng kasalukuyang iniraratsada ng rehimeng US-Marcos na pakanang baguhin ang reaksyunaryong konstitusyong 1987.

Daan-daang milyong piso ang ibinuhos ng naghaharing rehimen para koordinadong pakilusin ang mga tauhan ni Marcos sa kongreso, senado at mga lokal na gubyerno. Iisa ang layunin ng dalawang hiwalay na inisyatiba na sinimulan sa Mababang Kapulungan at sa Senado, bagaman mayroong pagkakaiba sa pagitan ng ilang pulitiko kaugnay ng paraan at saklaw ng gagawing pagbabago sa konstitusyon.

Sa tulak ng kampong Marcos-Romualdez, inilunsad ang huwad na “people’s initiative” para isingit sa konstitusyong 1987 ang probisyon para sa magkasanib na pagboto ng Mataas at Mababang Kapulungan ng Kongreso (hindi hiwalay na pagboto) sa pagpapatibay ng mga panukalang susog sa konstitusyon. Malinaw na layunin nitong ilagay sa Mababang Kapulungan ang kapangyarihan para madaling baguhin ang konstitusyon.

Sa kabilang panig, itinutulak ngayon sa Senado ang Joint House Resolution para isingit ang mga salitang “unless otherwise provided by law” o “liban kung ipahihintulot ng batas” sa ilang susing probisyon. Layunin nitong bigyan ng kapangyarihan ang reaksyunaryong kongreso na gumawa ng simpleng batas upang bigyang daan ang dayuhang pag-aari o kontrol sa lupa, serbisyong pampubliko, edukasyon, masmidya at pagpapatalastas (advertising).

Kumalat na parang apoy ang pagtutol ng iba’t ibang pwersa at sektor sa pagputok ng balita ng pagtutulak ng “chacha.” Sinalubong ng malawak na pagbatikos ang “people’s initiative” na umalingasaw sa baho dahil sa nalantad na bawat pirma’y may bayad na ₱100, o kaya’y nakuha kapalit ang pangakong ayuda o pananakot na pagkaitan nito. Sinalubong rin ng pagtutol ang posibilidad na itulak sa kongreso ang “term extension” o pagpapalawig ng mga termino ng presidente at iba pang upisyal ng reaksyunaryong gubyerno; gayundin ang itinutulak na mga neoliberal na susog na lubusang papatay sa kasarinlang pang-ekonomya ng Pilipinas.

Bilang saligang batas ng naghaharing sistemang malakolonyal at malapyudal, ang Konstitusyong 1987 ay reaksyunaryo at nagsisilbi sa interes ng mapang-api at mapagsamantalang naghaharing uri. Dahil binuo at pinagtibay ito matapos ang pag-aalsang EDSA noong 1986 at sa harap ng patuloy na bwelo ng demokratikong kilusang masa, napilitan ang naghaharing estado na lagyan ito ng mga demokratiko at makabayang palamuti, kabilang ang pagdedeklara ng patakaran para pangalagaan ang pambansang patrimonya, paglalahad ng mga demokratikong karapatan, pagtatakda ng mga limitasyon sa termino ng presidente at ilang upisyal at sa pagpapataw ng batas militar, pagbabawal sa dayuhang base militar at armas nukleyar, at iba pa.

Gayunman, sa mahigit tatlo’t kalahating dekada, hindi nagpatali ang nagdaang mga reaksyunaryong gubyerno sa mga probisyon ng Konstitusyong 1987. Inikutan o tahasang nilabag ang mga probisyon nito sa pamamagitan ng iba’t ibang mga batas at patakaran na walang habas na yumurak sa mga demokratikong karapatan, nagbukas ng iba’t ibang larangan ng ekonomya sa kontrol at dominasyon ng mga dayuhang kapitalista, nagbigay ng karapatang ekstrateritoryal sa mga tropang Amerikano at nagpalaki sa kapangyarihan ng mga dinastiyang pampulitika.

Layunin ng pakanang “chacha,” na ilambeses nang tinangka ng nagdaang mga gubyerno, na tuluyang alisin ang mga palamuting makabayan at demokratiko sa konstitusyong 1987. Ang pakanang ito ay kontra-mamamayan, kontra-mahirap, kontra-makabayan at kontra-demokratiko, at magsisilbi sa interes ng imperyalismo, pyudalismo at burukratang kapitalismo. Partikular na pakay ni Marcos ang burahin ang mga markang anti-Marcos sa konstitusyong 1987. Sa harap ng dinaranas ng mamamayan na matinding krisis panlipunan at pang-ekonomya, pang-aapi at panunupil, ang pakanang “chacha” ng rehimeng US-Marcos ay tiyak na maghahatid lamang ng higit na pagdurusa sa mamamayang Pilipino.

Dapat puspusang labanan ng mamamayan ang “chacha” dahil lalo nitong palalalain ang atrasadong sistemang nakasalalay sa dayuhang pamumuhunan at pag-aangkat, nagtutulak ng pagtaas ng presyo ng mga bilihin, pumipigil sa pagtaas ng sahod, at korapsyon ng mga dinastiyang pampulitika. Tuluyan nitong pipilayin ang ekonomya at mag-aalis ng kakayahan ng bansa na tumindig sa sariling paa, at ganap na gagawin itong lunsaran ng mga gerang agresyon ng US.

Ang pagtutulak ng “chacha” ay nagbubukas ng bagong larangan ng paglaban ng sambayanang Pilipino para isulong ang kanilang makabayan at demokratikong interes. Dapat puspusang makihamok ang mga pambansa-demokratikong pwersa sa larangang ito upang buklurin at pakilusin ang pinakamaraming bilang ng mamamayan para biguin ang maitim na iskema ng rehimeng US-Marcos.

Dapat isagawa ang malawak at masinsing kampanyang edukasyon, propaganda at ahitasyon sa masa sa mga komunidad, pabrika, paaralan, mga palengke, simbahan at iba pa. Ubos-kayang abutin ang milyun-milyong mamamayan sa pamamagitan ng iba’t ibang anyo ng pagpropaganda sa masa (mga nakasulat na pahayag, talakayang masa, asembliya, mga pangkulturang pagtatanghal at iba pa). Palaganapin ang komprehensibong pusisyong antipasista, anti-imperyalista at antipyudal laban sa “chacha.” Ilantad ang mga ugat ng krisis sa ekonomya at kabuhayan ng masa. Ilantad papaanong itinatali ang bansa sa pampulitika at pang-ekonomyang interes ng US, at kung papaanong ang kawalan ng kasarinlan ang sanhi ngayon ng pagkaladkad sa bansa sa ribalan at sigalot ng mga imperyalistang kapangyarihan.

Dapat samantalahin ang pagkakataon para palawakin at palakasin ang mga organisasyong masa at unyon. Kasabay nito, dapat buuin ang iba’t ibang anyo, antas at lapad ng mga alyansang kontra-“chacha” (laban sa isa o ilang aspeto nito) para kabigin ang malapad na hanay ng mga panggitnang pwersa, kabilang ang milyun-milyong kumilos noong 2022 laban sa pangkating Marcos-Duterte.

Ang determinado at militanteng paglaban ng sambayanang Pilipino ang hahadlang sa anti-mamamayan at maka-imperyalistang pakanang “chacha.” Ang paglaban sa pakana ni Marcos na punitin ang pamanang anti-diktadura sa Konstitusyong 1987 ay nagdaragdag ng pangkasaysayang kabuluhan sa nalalapit na paggunita sa anibersaryo ng pag-aalsang EDSA sa Pebrero 25, at magsisilbing mainam na pagkakataon para buklurin ang sambayanan laban sa rehimeng US-Marcos.




Lalong pagsadsad ng produksyon at paglobo ng disempleyo



Kinatangian ng maramihang pagsisisante at pagsasara ng mga pabrika ang ekonomya ng Pilipinas noong 2023. Puu-puong libong mga trabaho ang sabay-sabay na nawala dulot ng paglilipat ng mga dayuhang kumpanya ng kanilang mga operasyon sa ibang bansa. Pinakamatingkad na mga halimbawa ang malawakang pagsisisante sa Mactan Export Processing Zone, kabilang ang di bababa sa 10,000 tinanggal ng Sports Center International, isang kumpayang Taiwanese, na nagsusuplay ng damit sa malalaking kumpanyang Amerikano at European. Nagkaroon din ng pagbabawas ng mga manggagawa sa mga kumpanya ng semiconductor, tulad ng Nexperia, isang kumpanyang Dutch, na nagsara ng departamento para makatipid ng gastos sa produksyon at puntiryahin ang unyon ng mga manggagawa doon.

Ayon sa pag-aaral ng Ibon Foundation, umabot sa 1.4 milyon ang nawalan ng trabaho noong Nobyembre 2023. Sangkatlo ito sa kabuuang bilang ng mga inempleyo sa subsektor ng pagmamanupaktura noong Nobyembre 2022. Sa ngayon, nasa 2.9 milyon ang iniempleyo sa subsektor, singdami lamang ng iniempleyo nito noong 2003 (2.8 milyon). Pinakamababa sa nakaraang 20 taon ang kasalukuyang bilang ng inieempleyo sa manupaktura.

Sa unang tatlong kwarto ng 2023, naitala ang pinakamababang tantos ng paglago ng sektor ng manupaktura sa nakaraang 75 taon. Sa panahong ito, binubuo ng sektor na ito ang 17.6% lamang ng kabuuang gross domestic product (GDP o lokal na produksyon) noong 2023, pinakamababang antas kasunod ng 16.3% na naitala noong 1949. (Noong 2000, ang manupaktura ay 25% ng GDP; at 20% noong 2013.)

Umabot lamang sa 0.3% ang “paglago” ng manupaktura maging sa huling kwarto ng 2023, sa kabila ng pag-asa ng mga kapitalista na “sisigla” ang subsektor. Inaasahang tuluy-tuloy na malulugmok ang pagmamanupaktura sa unang kwarto ng 2024, dulot ng tipikal na pagbaba ng pagkonsumo pagkatapos ng kapaskuhan, mataas na implasyon at tantos ng interes ng pautang. Ganito rin ang inaasahan para sa buong 2024 dahil sa matataas na presyo ng batayang mga bilihin, hilaw na materyales at gastos sa produksyon.

 Walang saligang mga industriya

Mula’t sapul, kinubabawan at binansot ng dayuhang kapital, pangunahin ng US, ang umusbong na mga industriya sa Pilipinas sa maagang bahagi ng ika-20 siglo. Ayon sa mga pananaliksik, nabansot na ang paglago ng mga industriyang Pilipino mula pa noong dekada 1960. Pinanatili nitong atrasado, agraryo at hindi industriyalisado ang sistema ng produksyon sa Pilipinas.

Hungkag at panlilinlang ang mga deklarasyon ng reaksyunaryong estado na “magiging industriyalisado” ang Pilipinas sa unang dekada ng siglo 2000, tulad ng ipinagmamalaki noon sa “Philippines 2000” sa ilalim ng rehimeng US-Ramos. Ipinatupad ng sunud-sunod na rehimen ang todo-todong mga hakbanging neoliberal (liberalisasyon, deregulasyon at pribatisasyon) alinsunod sa balangkas ng imperyalistang “globalisasyon” na ipinangalandakan noon na “magpapaunlad” sa Pilipinas. Taliwas dito, pasadsad nang pasadsad ang padron ng industriya sa nakaraang mahigit tatlong dekada. (Tingnan ang tsart). Hindi na rin umangat sa 15% ang bahagi nito sa kabuuang empleyo.

Ang pinakamalaking bahagi ng pagmamanupakura, sa usapin ng halaga, ay nakatuon sa pag-eeksport ng mga produktong semi-processed (asembliya at manwal na pag-iinspeksyon). Bahagi ito ng internasyunal na assembly line, sa tinatawag na “global value chain” ng mga monopolyo kapitalista. Sadyang inilaan para sa kanila ang ekta-ektaryang mga engklabo ng paggawa (export processing zone o EPZ) kung saan ginawaran sila ng sangkatutak na mga benepisyo at insentiba. Nitong huli, higit pa silang pinaburan ng batas na naglilibre sa kanila sa buwis (batas na CREATE) at mga patakarang nagpapadali sa kanilang pagnenegosyo (ease of doing business).

Hindi nakadugtong, pataas man o pababa, sa lokal na ekonomya ang dayuhang mga empresa sa mga engklabong ito, liban sa mura at kiming lakas-paggawa at kasanayan ng manggagawang Pilipino. Sinasamantala ng mga dayuhang kapitalista ang mala-alipihing sahod ng paggawa (laluna mula nang ipatupad ang wage regionalization noong 1997) at batas na nagpapahintulot sa kontraktwalisasyon. Lubos nilang pinakikinabangan ang pagsupil sa pag-uunyon at pagwewelga sa ngalan ng “kapayapaang industriyal,” at nitong nagdaang mga taon, ang armadong panunupil ng pasistang militar at pulis sa pangunguna ng NTF-Elcac.

Hindi obligado ang dayuhang mga kapitalista na panatilihin o pagulungin sa loob ng Pilipinas ang kanilang supertubo. Malaya rin silang ilabas-masok sa bansa ang kanilang mga operasyon nang hindi naglilipat ng kaalaman o teknolohiya na maaaring gamitin ng mga Pilipinong kapitalista.

Sa nagdaang apat na dekada, marami nang malalaking empresa ang pumasok sa bansa, nagsamantala sa murang paggawa, nakinabang sa mga insentiba, kumita ng daan-daang milyon dolyar, pero kalauna’y umalis para ilipat ang kanilang operasyon sa ibang atrasadong bansa. Halimbawa nito ang mga kumpanyang Intel Corporation, na natagal ng 35 taon sa bansa, Hanjin (12 taon) at Shell/Chevron (21 taon). Noon, tulad ngayon, walang dalang industriyal na pag-unlad ang mga kumpanyang ito at umalis na walang iniwan kundi laksa-laksang manggagawang walang trabaho.




Tuloy ang laban ng mga drayber at opereytor ng dyip

MULING NAGKARABAN-MARTSA noong Enero 16 sa Maynila ang libu-libong mga tsuper, opereytor at kanilang mga pamilya para ipagtanggol ang kanilang kabuhayan sa pamamasada at ibalik ang kanilang 5-taong prangkisa. Nagtipon sila sa Quezon City bago nagkaraban tungong Mendiola sa Maynila ngunit hinarang ng mga pulis sa kahabana ng Espana, Manila. Dito sila naglunsad ng programa hanggang kinabukasan ng madaling araw.

Bago nito, nagpiket sila sa House of Representatives sa Quezon City noong Enero 10 kasabay ng isinagawang pagdinig ng komite sa transportasyon kaugnay ng panawagang ibasura ang pekeng modernisasyon ng rehimeng US-Marcos.

Sa naturang pagdinig, ginisa ng mga makabayang kongresista ang mga upisyal ng Land Transportation Franchising and Regulatory Board (LTFRB) na nagmatigas sa pwersahang konsolidasyon ng mga prangkisa. Lumitaw dito na malaking bilang pa ng mga dyipni ang hindi nagkonsolida, taliwas sa pahayag ng ahensya. Marami ring mga ruta ang di pa naayos, na rekisito sa konsolidasyon.

Sa Senado at Kongreso, lumitaw ang panawagan na isuspinde ang pwersahang konsolidasyon hangga’t di pa nareresolba ang maraming usaping iniharap ng mga tsuper at opereytor. May mga panawagan ding imbestigahan ang lumitaw mga alegasyon ng korapsyon ng mga upisyal sa LTFRB na nakipagkunsabahan sa dating rehimeng Duterte sa pagbili ng buu-buong dayuhang mga “modernong sasakyan” na ipapalit sa mga tradisyunal na dyip, na may bahaging lokal na minamanupaktura.

Samantala, nagprotesta ang mga kabataan sa upisina ng Asian Development Bank (ADB) sa Ortigas Center sa Mandaluyong City noong Enero 19 upang kundenahin ang papel nito sa pekeng modernisasyon sa transportasyon. Ang ahensya ang naglalako ng imported na “modernong dyip” sa tabing ng pagsawata sa “climate change.” Noong Enero 19, ang pagdadahilang ito rin ang ginamit ng Office of the Solicitor General bilang sagot sa petisyon ng Piston laban sa pwersahang konsolidasyon ng mga indibidwal na prangkisa.




96th IB, binulabog ng BHB-Masbate

PINATAMAAN NG ISANG yunit ng Bagong Hukbong Bayan (BHB)-Masbate ang nag-ooperasyong tropa ng 96th sa Sityo Lantawan, Barangay Gangao, Baleno, Masbate noong Enero 13. Nabulabog ang naturang yunit militar at kagyat na itinago ang kanilang kaswalti upang pagtakpan ang kahihiyan.

Ayon kay Ka Luz del Mar, tagapagsalita ng BHB-Mabaste, ang armadong opensiba ay bahagi ng kanilang pagsisikap na kamtin ang hustisya para sa mga biktima ng abusong militar at ipagtanggol ang mamamayan laban sa nagpapatuloy na paghaharing militar sa prubinsya.

Kabilang sa tinutukoy ni Ka Luz ang 24 na biktima ng pampulitikang pamamaslang sa Masbate sa ilalim ng rehimeng US-Marcos. Labis din ang galit ng mga residente sa pamalagiang pagkakampo ng mga kontra-insurhensyang yunit ng Armed Forces of the Philippines (AFP) at Philippine National Police (PNP) sa mga eskwelahan sa prubinsya.

Naging laganap din ang prostitusyon sa lugar na tinayuan ng mga kampo militar.

Liban dito, imbwelto rin ang yunit militar sa pagpapasimuno ng mga inuman sa loob at labas ng kampo at kung malalasing ay nagpapaputok ng baril at nanggugulo sa mga residente. Inireklamo rin ng mga residente ang prostitusyon sa loob ng mismong kampo ng militar.




Dadaigin ng Bagong Hukbong Bayan ang rehimeng US-Marcos



Walang naniwala sa kamakailang deklarasyon ni Ferdinand Marcos Jr na wala nang “aktibong larangang gerilya” ang Bagong Hukbong Bayan (BHB) sa buong bansa. Naobliga kahit ang Armed Forces of the Philippines (AFP) na salungatin ito at sinabi na lamang na “mahihina” ang diumano’y natitirang 11 larangan ng BHB. Ayon sa AFP, may 1,500 Pulang mandirigma “na lamang” sa pagtatapos ng 2023.

Nagsisilbi ang mga pahayag ni Marcos at ng AFP sa layunin nilang akitin ang mga dayuhang kapitalista. Pinalalabas nilang wala o mahina na ang BHB para bigyang daan ang pandarambong ng malalaking dayuhang kumpanya sa lupa at likas na yaman ng bansa.

Pagbubuhos ng pwersa at pera

Pinasisinungalingan mismo ng sariling kilos ng rehimen ang gayong mga pahayag. Sa kabila ng paulit-ulit na mga deklarasyon ng “paradigm shift” (o pagbabago ng pokus) ng AFP, malaking bahagi ng mga batalyon nito ay nakapakat pa rin sa mga teritoryo ng BHB. Walang inilipat na pwersang militar para sa ipinamamarali nilang “eksternal na pagdepensa.”

Nananatiling nasa 60,000-70,000 tropang pangkombat ng militar at pulis (o 150 batalyon ng AFP at PNP na mga yunit para sa kontra-insurhensya) ang nakatuon laban sa hukbong bayan sa buong bansa. Nariyan rin ang 50,000-lakas na pwersang paramilitar at pagtatayo ng mga kampo militar sa daan-daang barangay sa buong bansa. Kung paniniwalaan ang rehimen sa sinasabi nitong “natitirang” Pulang mandirigma, itinalaga nito ang 80 sundalo, pulis at paramilitar sa bawat isang Pulang mandirigma.

Pinalobo rin ni Marcos ang badyet ng AFP nang halos 40% mula ₱203.4 bilyon noong nakaraang taon tungong ₱282.7 bilyon ngayong taon. Kabilang dito ang huling-minutong isiningit na ₱6.17 bilyon ng bicameral na komite ng Senado at Kongreso. Malaking bahagi ng pondo ng militar ay mapupunta sa mga jet fighter at drone na ginagamit sa hibang at dekadenteng kampanya ng aerial bombing, panganganyon at todo-largang operasyong militar sa kanayunan. Naglaan din ng ₱3.18 bilyon para sa National Task Force-Elcac.

Sa aktwal, tuluy-tuloy at walang-puknat ang mga focused military operation na nagwawaldas ng napakalaking pondo sa maraming rehiyon sa bansa. Sa Southern Mindanao, nakapakat pa rin ang 19 na batalyon sa ilalim ng kontrol ng 10th ID sa kabila ng higit isang taon nang deklarasyon na “insurgency-free” ang rehiyon. Pinananatili rin at pinopondohan ng rehimen ang may 400 detatsment ng CAFGU, at 13 pwersang paramilitar sa rehiyon.

Sa Eastern Visayas, ipinahayag mismo ng 8th ID na patuloy nitong pakikilusin ang 14 na batalyon (o katumbas na 5,600 sundalo) sa buong rehiyon para “habulin” ang diumano’y tira-tirang 119 Pulang mandirigma sa mga prubinsya dito. Sinabi rin ng kumander ng dibisyon na gagamitin nito ang lahat ng armas militar para “ubusin” na ang hukbong bayan.

Sa Cagayan Valley, nagpadala ng 100 bagong sundalo ang 5th ID noon lamang Enero 16 para “tuluyang sugpuin ang insurhensya sa buong nasasakupan ng dibisyon.” Taliwas ito sa pagmamayabang ng kumander ng 5th ID noong Disyembre 2023 na “wala nang kakayahan” na maglunsad ng pulitiko-militar na gawain ang hukbong bayan sa rehiyon at tinatanaw na nila ang “ganap na tagumpay” laban sa BHB ngayong unang bahagi ng taon.

 Makatarungang paglaban

Sa aktwal, kumikilos ang BHB sa 14 na panrehiyong kumand nito na mayroong kani-kanyang pinamamahalaang mga larangang gerilya.

Malayo sa pagkagapi ang Pulang hukbo sa kabila ng dinanas nitong mga pag-atras sa nagdaang mga taon, na bunga ng mga panloob na kahinaan. Dahil makatarungan ang paglaban at kinakatawan ng BHB ang mithiin ng mga magsasaka at manggagawa na bumubuo sa malawak na mayorya ng mamamayang Pilipino, tiyak na patuloy itong makapagpupunyagi at susulong.

Patuloy na nagsasagawa ang BHB ng mga maniobrang gerilya para basagin ang pagkubkob ng AFP, tuluy-tuloy na magbuo ng mas malawak na baseng masa at palaparin ang mga larangang gerilya nito. Patuloy itong maglulunsad ng taktikal na mga opensiba para patamaan ang mahihinang mga bahagi ng kaaway kung saan sila lubos na mabibigla.

Titiyakin ng BHB na dadaigin nito si Marcos, tulad paanong dinaig nito ang kanyang ama at lahat ng mga suportado-ng-US na mga gubyerno sa nagdaang 35 taon na lahat ay nagyabang na dudurugin ang BHB. Sa ilalim ng gabay ng Partido, natuto ang BHB sa mga aral at determinadong biguin ang brutal na mga opensiba ng AFP.




Tumutungo sa marahas na tunggalian ang umpugan ng mga naghaharing paksyon



Nakumpirma na dumating sa Pilipinas ang mga tauhan ng International Criminal Court (ICC) para mag-imbestiga sa krimen laban sa sangkatauhan na kasong isinampa laban kay Rodrigo Duterte at kanyang mga kasapakat. Ayon sa mga abugado ng mga biktima, tapos na ang imbestigasyon laban kay Duterte. Halos tapos na rin ang imbestigasyon sa iba pang pinangalanang kasapakat, kabilang ang kanyang anak at kasalukuyang bise-presidente na si Sara Duterte. Hindi malayong ilalabas ng korte ang mandamyento de aresto laban sa kanila ngayong taon.

Tahimik na naisagawa ng korte ang imbestigasyon sa kabila ng paulit-ulit na pagsabi ng rehimeng Marcos na hindi nito papayagan ang ICC na pumasok sa bansa. Bago nito, nagbukas ang rehimen na “pag-aaralan” ang isang resolusyon sa Kongreso na naglayong klaruhin ang katayuan ng Pilipinas matapos bumaklas ito sa korte noong 2019.

Ang mga ito’y bahagi ng mga hakbang ni Marcos na bakbakin ang kapangyarihang pampulitika at pang-ekonomya ng pangkating Duterte, na tuluyang lumusaw sa naging alyansa nila noong nakaraang eleksyon. May kaugnayan ito sa mga hakbangin ng rehimeng US-Marcos na kontrahin at paatrasin ang impluwensya ng China sa Pilipinas, alinsunod sa dikta ng US.

Mula nang matapos ang termino, walang tigil ang pagmamaniobra ng pangkating Duterte para ipreserba ang sariling pampulitika at pang-ekonomyang interes. Sa harap ng kumikitid nitong kapangyarihan, kaliwa’t kanan ang mga pampulitikang maniobra at pag-iiskema nito, kabilang ang planong patalsikin si Ferdinand Marcos Jr sa poder.

Pinakikilos ni Duterte ang mga heneral na nabundat sa kanyang termino para himukin ang kanilang mga tauhan na “mag-atras ng suporta” sa naghaharing paksyon.

Noong huling mga buwan ng 2023, umugong ang paghahanda ng pangkating Duterte ng isang planong destabilisasyon para patalsikin si Marcos sa poder sa pamamagitan ng kudeta. Imbwelto rin sa panawagang “iatras ang suporta” kay Marcos ang mga upisyal na kadikit ng kampo ni Gloria Arroyo. May impormasyong naglaan ng isang bilyong piso ang pangkating Duterte sa ganitong plano. Pangunahing opereytor nito si dating Col. Nicanor Faeldon, upisyal na itinalaga ni Duterte noon sa Bureau of Customs.

Aktibong sinalag ng pangkating Marcos ang mga planong ito sa pamamagitan ng higit pang panunuhol sa mersenaryong militar para bilhin ang katapatan ng mga heneral. Inatras nito ang pangungulekta ng kontribusyon para sa pensyon, pati ang pagtatakda ng mas mahabang termino para sa mga itatalagang hepe ng militar para pagbigyan ang kagustuhan ng mga heneral na magsalit-salitan sa poder at tumanggap ng mas malalaking pabuya sa pagretiro. Katuwang ang US, pinatatag ni Marcos ang hawak nito sa militar sa pamamagitan ng pagbuhos ng pondo para sa “modernisasyon” ng AFP at “pagkukumpuni” ng mga pasilidad at mga kampo. Ang naturang paghahanda ay nagsisilbi rin sa permanenteng pagbabase ng mga tropa at gamit-militar ng US sa bansa.

Sa atas ng US, binuhay ng rehimeng Marcos ang Counterintelligence Group (CIG) sa loob ng AFP noong Enero 11. Ang CIG ay espesyal na yunit na itinayo noong 1989 para kontrahin ang mga pakanang kudetang laban kay Corazon Aquino. Ayon sa AFP, liban sa pagkontra nito sa mga planong destabilisasyon, aakto rin ito laban sa mga pakana ng “impiltrasyon, pang-eespiya at pananabotahe.”

Tuluy-tuloy na iniipit at pinagkakaitan ng kapangyarihan ni Marcos ang mga Duterte at si Arroyo gamit ang Kongreso sa pamumuno ng pinsan nitong si Martin Romualdez. Kasabay ng mga ito ang paglusaw ni Marcos sa malalaking kontrata sa imprastruktura na pinasok ng rehimeng Duterte kasama ang gubyerno at mga negosyo ng China.

Ipinakikita ng lantarang pagbabangayan ng mga pangkating Marcos, Arroyo at Duterte ang hindi na mapagkakasundong hidwaan sa pagitan ng naghaharing mga paksyon. Sa malao’t madali, hahantong sa armadong salpukan ang pag-uumpugan ng mga pangkating ito. Salamin ito ng lalim ng krisis sa ekonomya at pulitika ng naghaharing sistemang malakolonyal at malapyudal na nagbubunsod ng pagkitid ng paghahatian ng mga paksyong pawang ganid sa yaman at kapangyarihan.




Ang mapait na kalagayan ng magniniyog sa Misamis Oriental



Pagbebenta ng kopra ang ikinabubuhay ni Tatay Gil. Sa kanyang bayan, umaabot lamang nang ₱25 ang kada kilo ng kopra. Bawat tatlong buwan, 300 kilo lamang ng kopra ang kanyang naibebenta sa mamimili. Sa madaling sabi, kumikita lamang siya ng ₱7,500. Sobrang mababa ito kahit pa malapit lamang sa kanilang barangay ang kumpanyang nagpuproseso rito.

Kilala ang Misamis Oriental bilang nangungunang pinagkukunan ng niyog sa buong Mindanao. Kabilang sa mga kumpanyang nagpuproseso nito sa rehiyon ang subsidyaryo ng dambuhalang kumpanyang multinasyunal na Wilmar International sa Gingoog City; ang Pilipinas Kao, subsidyaryo ng kumpanyang Japanese na Kao Corporation, sa bayan ng Jasaan; Fiesta Brand sa Medina na pag-aari ng mga Campos (NutriAsia); at Cagayan de Oro Oil na hawak ng bangkong United Coconut Planters Bank. Monopolisado ng kalakhan ng dayuhang mga kumpanyang ito ang industriya ng niyog mula sa pagbili ng kopra hanggang sa pagproseso tungong gawa nang produkto.

Sa kaso ni Tatay Gil, umaabot lamang sa ₱83 ang kinikita niya sa araw-araw. Napakaliit nito kumpara sa ₱134 sagad sa minimum na kailangan para maitawid niya ang kanyang pamilya, kabilang ang kanyang matatanda nang magulang na nakaasa sa kanya. Napakalayo ng kanyang kinikita na halos wala nang nakalaan para pambili ng ulam. Malaking problema kung saan kukuha ng panggastos sa panahong nagkakasakit ang kanyang mga magulang. Para madagdagan ang kita, hindi lubos na nakaasa sila Tatay Gil sa pagkokopra. Nagbebenta rin siya ng kape at kawayan para makaagapay sa mga gastusin.

Mas mapait ang kalagayan ni Tatay Magno na nagbebenta ng buu-buong niyog. Sa loob ng tatlong buwan, nasa 100 piraso lamang ang naaani niya. Tinatalupan niya ang mga ito bago tinitimbang. Umaabot lamang sa 60 kilo ang 100 piraso. Sa bentahang ₱5 kada kilo, kikita lamang si Tatay Magno ng ₱300 kada tatlong buwan o ₱3 kada araw.

Dahil hindi sapat ang kita sa pagbebenta ng niyog, nagbebenta rin si Tatay Magno ng lawi (materyales para sa paggawa ng walis tambo). Bawat buwan, nakaiipon si Tatay Magno at kanyang asawa ng 50 kilo ng lawi na binibili sa kanila ng ₱60 kada kilo. Kumikita sila rito ng ₱2,900 (menos ₱100 para sa pamasahe) kada buwan o ₱97 kada araw.

Umabot sa ₱251 kada araw ang pinakaminimum na pangangailangan ni Tatay Magno, kanyang asawa at kasama nilang dalawang apo na nag-aaral sa elementarya. Dahil sa sobrang barat na bilihan ng kanilang produkto at liit ng kita, nagpapatung-patong ang utang ng mag-asawa sa tindahan para makaagapay sa araw-araw.

Ilan lamang sina Tatay Gil at Tatay Magno sa mga magniniyog na nagdurusa sa lubhang pagsadsad ng presyo ng niyog sa prubinsya. Ito ay sa kabila ng tumataas na demand ng niyog sa pandaigdigang merkado. Kabilang sa nakabatay sa niyog at langis nito ang mga produktong coco-chemical, sabon panlaba at panligo, shampu, baby oil, pomada, compact disk, refined coco oil, dessicated na niyog at mga produktong gata. Walang subsidyong ibinibigay sa mga magniniyog sa mga panahong sumasadsad ang bilihan ng niyog. Sa gayon, kailangan nilang mamasukan sa kung anu-anong trabahong napakababa rin ng sahod.

 Kalbaryong pinalala ng korapsyon

Ilang dekada nang mga magniniyog ang mga pamilya nina Tatay Gil, Tatay Magno at libu-libo pa sa Misamis Oriental. Kabilang sila sa maliliit na magniniyog na hinuthutan ng coco levy noong panahon ng diktadurang US-Marcos sa ilalim ng batas militar noong 1972-1986. Hanggang ngayon, hindi pa naibabalik sa kanila ang nararapat sa kanila na pondo na matagal na nilang ipinaglalaban. Sa halip, ang pondo ay nasa kontrol ngayon ng singbulok na bagong rehimeng US-Marcos.

Ilang araw bago bumaba sa pwesto, animo’y iniregalo ni Rodrigo Duterte kay Ferdinand Marcos Jr ang pondong coco levy nang inilabas niya ang kautusang nagpahintulot sa Department of Agriculture na gamitin ang pondo para “paunlarin” ang sektor ng niyog. Sa bisa ng Executive Order No. 172, inilatag ang Coconut Farmers and Industry Development Plan sa ilalim ng kagawaran. Di kataka-taka, agad na inako ni Marcos Jr ang kagawaran nang maupo siya sa poder noong 2022. Isang taon siyang namalagi sa DA nang walang pagbabago sa kabuhayan ng mga magniniyog, at bagkus ay lalupang tumindi ang kanilang pagdurusa.




Pang-aabuso ng 62nd IB sa Central Negros, tuluy-tuloy

Sunud-sunod ang mga pagpatay, tangkang pagpatay, panggigipit at iba pang mga paglabag sa karapatang-tao sa isla ng Negros ang isinagawa ng mga yunit ng 62nd IB sa nagdaang mga linggo.

Dinampot at tinortyur bago pinaslang ng mga sundalo ang dalawang sibilyan sa Barangay Sag-ang, La Castellana, Negros Occidental noong Enero 17 ng umaga. Para pagtakpan ang kanilang karumal-dumal na krimen, pinalalabas ng mga sundalo na napatay sina Boy Baloy, 60 anyos, at Bernard Torres, 50, sa modus nito na pekeng engkwentro.

Sina Baloy at Torres ay dinampot sa kanilang tinutuluyang bahay, inilayo sa komunidad, ipinailalim sa matinding interogasyon, binugbog at tinortyur, bago binaril ng mga berdugo. Si Baloy ay kasapi ng Kaisahan sa Gamay’ng Mag-uuma sa Oriental Negros (KAUGMAON-Guihulngan Chapter), habang si Torres ay isang drayber ng habal-habal at kasapi ng Undoc-Piston-Guihulngan Chapter. Simula pa 2017, paulit-ulit nang nakararanas ng panggigipit at panghaharas ang dalawa mula sa mga pwersa at ahente ng estado.

Hindi mga Pulang mandirigma ang dalawa, ayon na rin sa Bagong Hukbong Bayan (BHB)-Central Negros.

Tangkang pagpatay. Pinagbabaril ng mga sundalo ang magtutubo na si Cerilo Bagnoran Jr habang sakay sa kanyang motorsiklo at bumabyahe sa Crossing Cordova, Barangay Manghanoy, La Castellana noong Enero 14. Pauwi si Bagnora nang parahin siya ng tatlong elemento ng 62nd IB Charlie Company sa Crossing Cordova at paulanan ng bala.

Bago ang tangkang pagpatay sa kanya, hinanap na si Bagnoran ng mga nagpakilalang pulis noong Enero 7 sa kanyang baryo. Noong Enero 8, pinaghahahanap siya ng 24 sundalo ng 62nd IB na noo’y nag-ooperasyon sa Sityo Mandayao-4, Barangay Kamandag, La Castellana.

Panggigipit. Hindi nakaligtas sa brutalidad at terorismo ng estado ang pamilyang Carreon sa Sityo Bonbon, Barangay Hinakpan, Guihulngan City. Sapilitang pinasok at niransak ng may 40 tropa ng 62nd IB ang bahay ng pamilya noong Enero 14 ng umaga. Labag sa batas na pinaghahalungkat ng mga sundalo ang kagamitan ng pamilya at hinanap si Bimbo Carreon, ang may-ari ng bahay. Nagdulot ng takot sa pamilya, laluna sa mga bata, ang atakeng militar.

Samantala sa Cavite, nakaranas ng pananakot ang mga magsasaka ng Lupang Ramos sa Dasmariñas noong Enero 15. Pinasok ng limang elemento ng Philippine Army Scout Ranger lulan ng isang trak ng militar ang naturang komunidad at kinasahan ng baril ang mga residente. Ipinaglalaban ng mga magsasaka dito ang karapatan sa 372 ektarya ng lupa simula pa 2014.




Aerial bombing sa Bukidnon, kinundena ng mga grupong internasyunal

Kinundena ng International Coalition for Human Rights in the Philippines (ICHRP) at Friends of the Filipino People in Struggle ang pambobomba ng Armed Forces of the Philippine sa isang kampo ng Bagong Hukbong Bayan (BHB) sa Malaybalay City noong Disyembre 25, 2023. Anang mga grupo, labag sa internasyunal na makataong batas (IHL) ang pambobombang gumamit ng labis-labis o di katugong lakas laban sa maliit at mahihinang istruktura ng mga kampo ng BHB.

Anila, “likas na indiscriminate” o walang pinipili, nagsasapanganib sa buhay at kabuhayan ng mga sibilyan at nagdudulot ng malawak na pagkawasak sa kapaligiran ang gayong klaseng pambobomba. Winasak nito ang kapayapaan, nagdulot ng malawak na takot, panic at troma sa mga residente sa kalapit na mga komunidad at winawasak ang kagubatan na pinagkukunan nila ng pagkain at kabuhayan. Nagdulot din ng hindi kinakailangan at labis-labis na pinsala at pagdurusa ang sobra-sobrang pwersang ginamit laban sa mga Pulang mandirigma.

Samantala, 14 na grupo ng kabataan mula sa Pilipinas, India, Myanmar, Palestine, West Papua, US at Canada ang nagkaisa para ipanawagan ang pagtigil sa mga pambobomba sa Palestine, India, Myanmar at Pilipinas. Anila, ginagamit ng mga imperyalista at kanilang mga kasapakat ang walang pakundangang pambobomba, istraping at panganganyon laban sa mga sibilyan sa tabing ng “paggapi” sa mga armadong kilusan na umiiral sa nabanggit na mga bansa.

Kinundena ng kabataan ang pagpaslang sa mahigit 24,000 nang Palestino sa Gaza ng pambobomba ng Zionistang Israel. Mahigit 70% sa mga biktima ay kababaihan, bata at tinedyer. Binatikos din ng mga ito ang mga aerial drone attack sa Bastar, Chattisgarh at Telengana sa India at ang nagpapatuloy na kampanyang pambobomba ng rehimeng Marcos sa Pilipinas. Sa Myanmar, kinundena ng mga grupo ang di bababa sa 643 airstrike ang inilunsad ng hunta militar na nang-agaw sa estado poder simula 2021.




Oplan sabit at oplan dikit, inilunsad sa Rizal at Maynila

ISINAGAWA NG MGA rebolusyonaryong organisasyon sa Metro Manila at katabing prubinsyang Rizal ang oplan sabit at oplan dikit para patampukin ang anibersaryo ng Partido Komunista ng Pilipinas at ang rebolusyonaryong kilusan.

Sa Rizal, nagsagawa ng oplan sabit ang Partido Komunista ng Pilipinas (PKP)-Rizal noong Enero 9 sa Antipolo City para gunitain ang ika-55 na anibersaryo ng Partido at unang anibersaryo ng pagkamatay ni Kasamang Jose Maria Sison. Nagsabit sila ng dalawang malaking balatengga sa palengke ng syudad kung saan maraming nagdaraan.

Sa EDSA Avenue sa Metro Manila, nagpaskil ng likhang sining at nagpinta sa pader ang mga kasapi ng Artista at Manunulat ng Sambayanan (Armas)-Balangay Marlon Caacbay noong nagdaang linggo para ipagdiwang ang ika-37 anibersaryo ng Armas. Pinatampok ng grupo ang pagsuporta nila sa digmang bayan sa bansa para ibagsak ang imperyalismo, pyudalismo at burukratang kapitalismo. Binatikos din ng grupo ang umiiral na burges-dekadenteng kultura na bumubulok sa arte at literatura ng bansa.




6-buwang sanggol, biktima ng kontra-insurhensyang kampanya sa India

PINASLANG NG MGA pwersa ng reaksyunaryong estado ng India ang isang 6-buwang sanggol sa Mutvendi, distrito ng Bijapur, estado ng Chattisgarh noong Enero 1. Pinalalabas ng mga pwersa ng estado na nagkaroon ng “engkwentro” sa mga gerilyang Maoista nang mapaslang ang bata, bagay na pinasinungalingan ng mga residente.

Ayon sa pahayag ng mga saksi, nagpapasuso si Massi Vadde sa kanyang 6-buwang sanggol nang biglang mamaril ang mga pwersang panseguridad ng India sa magubat na bahagi ng Mutvendi. Tumagos sa kamay ni Massi Vadde ang bala na tumama at pumatay sa kanyang sanggol.

Inilinaw rin ng Communist Party of India (Maoist) West Bastar Division na walang naganap na engkwentro sa araw na iyon. Ayon sa kalihim ng dibisyon ng CPI (Maoist) na si Mohan, inatake ang komunidad dahil sa kanilang pagtutol sa militarisasyon at paglaban sa pang-aagaw ng mga korporasyon sa kanilang lupa.

Mula ang mga pulis sa Kavadgaon (malapit sa Mutvandi). Isa ito sa tatlong bagong tayo na kampo ng mga pulis sa distrito ng Bijapur noong Disyembre 2023.

Ang teroristang pag-atake ng mga pwersa ng estado sa mga Indian, partikular sa mga Adivasi o katutubo sa India, ay bahagi ng inilulunsad na Operation SAMADHAN-Prahar, kontra-insurhensyang kampanya ng India. Sinimulan itong ipatupad noong 2017 para durugin ang CPI (Maoist) at armadong pwersa nito, na ginagamit para targetin ang hindi armadong pakikibaka ng mamamayan ng India.

Sa ilalim nito sa nagdaang limang taon, nagtayo ang estado ng hindi bababa sa 195 kampong paramilitar. Ang mga kampong ito ay sabwatan sa pagitan ng malalaking mga korporasyon at ng pasistang rehimen para palayasin at supilin ang demokratikong paglaban ng mga Adivasi at mamamayang Indian.

Kaugnay nito, nagprotesta ang mga kabataang Indian at mga guro ng Delhi University sa kampus nito sa Delhi, India noong Enero 10 para kundenahin at ipabasura ang Operation SAMADHAN-Prahar.




Mga protesta

Reklamasyon, tutulan. Nagprotesta noong Enero 19 ang mga mangingisda at tagapagtanggol ng kalikasan sa Department of Environment and Natural Resources sa Quezon City para muling igiit ang pagpapahinto sa mga proyektong reklamasyon sa bansa. Inilunsad ito kasabay ng ika-5 taong anibersaryo ng Manila Bay Rehabilitation Program.

Palayain si Mary Jane Veloso. Nagprotesta ang mga kaanak ni Mary Jane Veloso at kanyang mga taga-suporta sa Mendiola, Manila noong Enero 10 para igiit sa rehimeng Marcos na hilingin sa Indonesia na palayain si Veloso sa halos 14 na taon nang pagkakapiit. Nakakulong si Veloso sa Indonesia simula pa 2010 nang mabiktima ng human and drug trafficking. Kasabay ang piket ng kaarawan ni Veloso at pagbisita ni Indonesian President Joko Widodo sa Pilipinas.

Tanggalan sa migranteng manggagawang Pilipino sa New Zealand, nilalabanan. Nagtipun-tipon ang mga manggagawa ng kumpanya sa Auckland, Wellington at Christchurch sa New Zealnad noong Enero 19 para kalampagin ang ELE at ang gubyerno ng Pilipinas na kagyat na ibigay ang sahod at ayudang nararapat sa kanila. Nawalan ng trabaho ang mahigit 1,000 manggagawa, kabilang ang 495 manggagawang Pilipino, nang nagdeklara ng pagkabangkarote ang ELE Holdings Ltd sa New Zealand, apat na araw bago magpasko noong Disyembre 2023. Ang ELE Holdings ay grupo ng limang kumpanya kung saan kabilang ang malaking ahensya sa paggawa (manpower agency) na nag-eempleyo ng mga temporaryong migranteng manggagawa.

Ihinto ang pagmimina sa Homonhon at Manicani. Muling naglunsad ng rali ang mga residente ng Eeastern Samar, sa pangunguna ng Save Homonhon Movement, noong Enero 20 sa bayan ng Guiuan para ipahinto ang mapangwasak na pagmimina sa mga isla ng Homonhon at Manicani. Kaisa sa pagkilos ang mga relihiyosong grupo at mga parokya ng simbahang Katoliko sa prubinsya.




Sa madaling salita

